
MO074: Gebet einer Frau

Got in dines sunes minne .

nu uerlihc mir daz ich mit mineme sinne .
rehte uersten movze .

des heiligen geistes sovze

wande er geheizen ist paraclitcon
ane rovfe ihc dihc durch not sus

daz du mir in sendest ze troste .

mit deme du genadechlichen erlost .
die uile govten susanna- .

uon zewein alten mannen .

durech des heiligen danielis munt .
so tate du den livten chunt

daz si nieht ward uunden

so si mit lugelicheme urchunde
sageten offenlichen .

alsame ne movzest du gesuichen .
mire armen sundarinne .

durch diner geburte willen .

un- durch sce- MaRIEN die govten .
so schovwe alle mine note .

mit den ihc pin beuangen .

e mich herre gebande .

dehein niehtlich rat .

nu erchenne ane mir dine hantgetat .
daz iemen movze menden .

ob mir ellender .

wande ich trutherre .

ne han trostes mere

newan so uon dir gescriben stat .
daz ire aller werde govt rat .

die sich uerlazen anne dich .

uone diu rovche herre mich .

ze haben in dieme scherme .

nu la mich e ersterben .

e ane mir werde eruullet .

deheines mines uiendes wille .

Ich pit dich herre durch dine govte .

du sende mir in min gemovte .

daz ihc dir die rache .

alle movze lazen .

so daz michel reht ist .

wande du rihtare bist

uber alles manchunne .

unde la mich miner sunden .
niewet enkelten so sere .

du ne helfest mir trehetin herre .
uzer aller miner not .

durech dinen heiligen tot .

den du ane deme chruce neme

ob ihc des wert ware .

daz ihc dere einiv movze sin .
durch die du die uovze din

dine . sitde unte dine hende .
uone den iuden lieze wunden .
durch aller dere werlte heil .

nu uerlich mir daz mir sin ein teil .
uon dinen genaden movze werden .
daz ihc des ewigen todes nieht ersterben .
Nu bite ich dich herre .

durch sce MICHaHELES ere .
daz du mir sendest ze hovte .

den engel uil govten .

der mich uor in beschirme .

die da niene gehirmen .

si ne bringen ze boseith .

daz la dir herre wesen leit .
wande ihc dir getruwe uerre .

daz mir nivwet muge gewerren .
unze du mich hast in diner flege .
nu ne . la mich under wegen .
durch allez himeliske here .
rovche mich ce neren .

uze allem untrovste .

same du tobiam erlost .

mit deme engele gabriele

da er in wiste ze raguele .

uon sin uater in andere lant .

da beschirmte in diu din hant .
uon des tiueles nide .

da er lac bi sineme wibe .

daz er den tot nine nam .

also ander ire man .

uore ime wurden ertotet .

also erlovse mich uzer allen minen novten;
Trost aller dir livte .

ane rovfe ihc dich hiute .

daz du min trovstare welles sin .

durch den heiligen tovfere din .
deme du daz urchunde gabe .
daz uone wibe nine bechome .
nehein heror geburt .

nu sich herre wes mir si durft .
unte bovze mir genadechlichen
wande dir movz entuichen .
suaze so wider dir izt .

ze helfe herre chum mir .
durech willen diner urstende .
daz ihc er movze chennen .
dine genade also manecfalt .

unde nim mich uzer der gewalt .

aller uiende min .

daz ihc muge herre trehtin .
in der heiligen christenheite
geloben die dine govte; .

Got du elliu tougen wole weist .

nu sende mir den dinen geist .
den heiligen trovstare .

mit [...][...]

